Thema: Hunan-reolaeth
[Cofiwch bod croeso i chi addasu’r eirfa a’r dafodiaith i siwtio’ch ardal.]

Mae sleidiau Ppt wedi eu paratoi i gyd-fynd â’r gwasanaeth ond nid oes rhaid eu defnyddio. 
Sleid 1: Teitl
· Thema’r gwasanaeth bore ’ma ydy ‘Hunan-reolaeth’. 
· Pan mae plentyn ifanc yn cael tantrum yng nghanol siop mae pawb yn stopio i weld be sy’n digwydd. Mae’r plentyn yn sgrechian ar dop ei lais, weithiau fe fydd o, neu hi, yn gweiddi insylts ar ei rieni. Weithiau mi fyddan nhw’n rowlio ar y llawr, ac yn gwrthod codi a cherdded. Fel arfer mae eu wynebau nhw’n goch ac fe fyddan nhw wedi colli pob hunan-reolaeth.

Sleid 2: Y geiriau Fi! Fi! Fi!

· Pam tybed? Fel arfer mae plentyn ifanc yn colli ei hunan-reolaeth am nad ydy o’n cael ei ffordd ei hun.
[Dylai’r plentyn siarad yn uwch ac yn uwch nes ei fod yn gweiddi’n uchel. Gwell fyth petai’r plentyn yn neidio i fyny ac i lawr ac yn stampio’i draed!]

Plentyn: Mam, ga i losin?

Mam: Na, dim heddiw.

Plentyn: Ond fi moin losin!

Mam: Na, dim heddiw.

Plentyn: Ond fi moin losin! Fi moin losin! Fi moin losin!

Mam: Na, dim heddiw. Mae digon yn y tŷ. 

Plentyn: OND FI MOIN LOSIN NAWR....NAWR MAMI...NAWR, NAWR. SMO FE’N DEG. TI’N HORIBL. FI MOIN LOSIN NAWR. LOSIN NAWR. NAWR.

[Tawelwch]
· Wrth i ni dyfu mae disgwyl i ni fagu mwy a mwy o hunan-reolaeth. Does neb eisiau gweld plentyn 16 oed yn rowlio ar y llawr yn Asda yn llefain nes mae’n derbyn Mars bar.

· Ond, rydyn ni i gyd yn gwybod ein bod ni’n colli’n cŵl ambell waith. Wrth i ni fynd yn hŷn mae’n tantrums ni gan amlaf yn digwydd tu ôl i ddrysau’r tŷ. Ond weithio rydyn ni’n colli’n hunan-reolaeth ac yn gwneud pethau dwl.
Sleid 3: Tri llun yn ymddangos, un ar ôl y llall: ffôn symudol, logo Facebook a phobl yn ffraeo.
· Tybed sawl un ohonon ni sy wedi gyrru tecst mewn tymer? Sawl un ohonon ni sy wedi pwdu gyda ffrind a sgwennu rhywbeth cas ar Facebook? Sawl un ohonon ni sy wedi colli’r hunan-reolaeth ac wedi dweud geiriau cas wrth, neu am, rywun arall. Falle nad ydyn ni’n rowlio ar y llawr yn Asda, ond mae angen gwell hunan-reolaeth arnon ni i gyd.

Sleidiau 4, 5, 6: Yr adnodau isod.

· Dyma sy gan y Beibl i ddweud am y tafod: 

Dyn ni i gyd yn gwneud pob math o gamgymeriadau. Os oes rhywun yn gallu rheoli ei dafod, a dweud dim byd o'i le byth, dyna i chi berson perffaith! Rhywun sy'n gallu rheoli ei hun yn llwyr. 
Dyna i chi'r tafod! Mae'n rhan fach iawn o'r corff, ond mae'n gallu honni pethau mawr iawn! Fflam fach iawn sydd ei angen i roi coedwig enfawr ar dân. A fflam felly ydy'r tafod! Mae'r tafod yn llawn drygioni, ac o blith holl rannau'r corff, hwn ydy'r un sy'n gallu llygru'r bersonoliaeth gyfan. Mae'n gallu dinistrio holl gwrs ein bywyd ni! 
· Unwaith mae geiriau cas neu gelwydd wedi dod mas o’n cegau ni mae hi’n anodd gwneud pethau’n iawn. Rydyn ni’n chwilio am esgusodion am ein ymddygiad gwael,
Llais: Arni hi oedd y bai

Llais: Roedd e’n haeddu llond pen.

Llais: Mae e’n idiot.

Llais: Nid fi naeth e – fe naeth e!

Mae pawb yn cael trafferth dweud sori, arna i oedd y bai, nes i golli fy hunan-reolaeth.

Sleid 7: Y geiriau Sori! Sori! Sori!

· Mae’r Beibl yn llawn o gyngor doeth, ac mae maddau yn rhan bwysig o’r neges Gristnogol. Rhan o’r neges Gristnogol ydy y dylen ni ddweud sori wrth ein ffrindiau am y pethau rydyn ni’n wneud sy’n anghywir, ac y dylen ni hefyd ddweud sori wrth Dduw, am ein bod yn disgyn mor fyr o’i safonau perffaith.
Mae Actau, pennod 3, adnod 19 yn dweud: Felly trowch gefn ar eich pechod, a throi at Dduw, a bydd eich pechodau chi'n cael eu maddau.
· Gweddïwn: Ein Tad, helpa ni i reoli’n hunain. Rydyn ni’n sylweddoli ein bod ni’n aml yn dweud a gwneud pethau dwl, ac yn aml rydyn ni’n sori am ein bod ni wedi brifo teimladau rhywun arall. Helpa ni i droi cefn ar ein pechodau hefyd, a throi atat Ti, er mwyn derbyn dy nerth i reoli’n hunain yn well. Amen
[image: image1.png]beibl.net



GJenkins

[image: image1.png]